
XORIJIY TAJRIBA ASOSIDA O‘ZBEKISTONDA 
TADBIRKORLIKNI BOSHQARISH VA RAQAMLI 
TEXNOLOGIYALARNI JORIY ETISH
Sattarov Xayrulla Fayzullayevich
“Yoshlar – kelajagimiz” jamg‘armasi ijro etuvchi direktori
O‘zbekiston Respublikasi Vazirlar Mahkamasi huzuridagi 
Biznes va tadbirkorlik oliy maktabi

Annotatsiya: Ushbu maqolada AQSh, Singapur, Janubiy Koreya kabi rivojlangan davlatlarning raqamli tadbirkorlikni 
shakllantirish bo‘yicha ilg‘or tajribalari o‘rganilgan hamda ularni O‘zbekiston sharoitida joriy qilish imkoniyatlari tahlil 
qilingan. Tahlil davomida raqamlashtirish darajasi, AKT infratuzilmasi, normativ-huquqiy asoslar va inson kapitali holati 
o‘rtasidagi bog‘liqlik ochib berilgan. Shuningdek, mavjud to‘siqlar aniqlanib, sohani rivojlantirish uchun strategik takliflar 
ishlab chiqilgan.

Kalit soʻzlar: raqamli tadbirkorlik, xorijiy tajriba, raqamlashtirish indeksi, AKT infratuzilmasi, innovatsiya, iqtisodiy 
transformatsiya.

Abstract: This article examines the advanced practices of developed countries such as the United States, Singapore, 
and South Korea in fostering digital entrepreneurship. It analyzes the applicability of these models in Uzbekistan by 
assessing the level of digitalization, ICT infrastructure, legal framework, and human capital. Key obstacles are identified, 
and strategic recommendations are provided for enhancing digital transformation within the entrepreneurial sector.

Key words: digital entrepreneurship, international experience, digitalization index, ICT infrastructure, innovation, economic 
transformation.

Аннотация: В статье рассматривается передовой опыт развитых стран, таких как США, Сингапур и Южная Корея, в 
сфере цифрового предпринимательства. Проанализированы возможности применения этих практик в Узбекистане 
с учетом уровня цифровизации, состояния ИКТ-инфраструктуры, правового регулирования и человеческого 
капитала. Выявлены основные барьеры и даны рекомендации по стратегическому развитию цифровой экономики 
в предпринимательской среде.

Ключевые слова: цифровое предпринимательство, международный опыт, индекс цифровизации, ИКТ-
инфраструктура, инновации, экономическая трансформация.

K I R I S H
Bugungi kunda raqamli texnologiyalar iqtisodiyotni modernizatsiya qilishning asosiy omillaridan biriga 

aylangan. Xususan, rivojlangan xorijiy mamlakatlar tajribasi shuni ko‘rsatadiki, raqamli yechimlar tadbirkorlik 
subyektlari faoliyatini samarali tashkil etish, xarajatlarni optimallashtirish, mijozlar bilan o‘zaro aloqalarni 
kuchaytirish va bozor sharoitlariga moslashuvchanlikni oshirishda muhim rol o‘ynaydi. Germaniya, AQSh, 
Janubiy Koreya, Yaponiya kabi davlatlarda bu boradagi ilg‘or yondashuvlar iqtisodiy o‘sish va raqobatbardoshlikni 
ta’minlashning muhim vositasiga aylangan.

O‘zbekistonda ham so‘nggi yillarda raqamli iqtisodiyotni rivojlantirish va tadbirkorlikni raqamlashtirish 
davlat siyosati darajasiga ko‘tarilib, bu yo‘nalishda bir qator tashkiliy-huquqiy va texnologik islohotlar amalga 
oshirilmoqda. Ammo mavjud holat tahlili shuni ko‘rsatadiki, xorijiy ilg‘or tajribalarni to‘laqonli joriy qilishda 
texnologik, institutsional va inson kapitaliga oid qator muammolar saqlanib qolmoqda.

Mazkur maqolada Germaniya, AQSh, Janubiy Koreya va boshqa yetakchi davlatlar misolida tadbirkorlikni 
samarali boshqarish va raqamli texnologiyalardan foydalanish tajribalari tahlil qilinadi. Shuningdek, ularni 
O‘zbekiston sharoitida joriy qilish imkoniyatlari, afzalliklari va mavjud to‘siqlar ilmiy asosda ko‘rib chiqiladi. Bu 
orqali O‘zbekistonning tadbirkorlik muhitini yanada takomillashtirish, raqamli transformatsiyani chuqurlashtirish 
va innovatsion rivojlanishga zamin yaratish imkoniyatlari aniqlanadi.

M A V Z U G A  O I D  A D A B I Y O T L A R  S H A R H I
Tadbirkorlikni samarali boshqarish va raqamli texnologiyalarni joriy etish masalasi so‘nggi yillarda ilmiy 

jamoatchilik diqqat markazida bo‘lib kelmoqda. Ushbu yo‘nalishda Michael E. Porter tomonidan ishlab chiqilgan 
raqobat ustunligi nazariyasi zamonaviy korxonalar faoliyatini strategik boshqarishda raqamli vositalarning o‘rnini 
aniqlashtirishga xizmat qilmoqda. U o‘zining “Competitive Advantage” asarida raqamli tahlil, ma’lumotlar oqimini 
boshqarish va qiymat zanjiri samaradorligini oshirishda IT infratuzilmasining roliga alohida e’tibor qaratadi.

Don Tapscott esa “Digital Economy” asarida raqamli transformatsiyaning iqtisodiy tizimlarga ko‘rsatadigan 
ta’sirini chuqur tahlil qilgan. U ta’kidlaganidek, raqamlashtirish faqatgina texnologik yangilanish emas, balki 
iqtisodiy modelning tubdan o‘zgarishini anglatadi. Ayniqsa, kichik va o‘rta biznes subyektlari uchun bu jarayon 
innovatsion yechimlar orqali yangi bozor segmentlariga chiqish imkonini beradi.

Janubiy Koreya va Germaniya tajribalarini o‘rganishda OECD va UNCTAD kabi tashkilotlarning tahlillari 
asosiy manba sifatida xizmat qilmoqda. Xususan, OECD hisobotlarida Janubiy Koreyaning raqamli davlat 
boshqaruvi va startap infratuzilmasi modeli muhim tahlil qilingan. Bu holat O‘zbekiston sharoitida ilg‘or 
boshqaruv vositalarini moslashtirish uchun asos bo‘la oladi.

O‘zbekistonlik olimlardan A. Qurbonov raqamli texnologiyalarni iqtisodiy boshqaruvga integratsiyalashuvi 
haqida yozgan tadqiqotlarida mamlakatda texnologik innovatsiyalarni joriy qilishdagi to‘siqlar — xodimlarning 
raqamli savodxonligi, infratuzilma yetishmovchiligi va axborot xavfsizligi muammolarini alohida qayd etgan. 
Shu bilan birga, Sh. Mirzayev O‘zbekistonda raqamlashtirish siyosatining me’yoriy-huquqiy asoslarini tahlil 
qilib, xorijiy tajribani moslashtirishda muvofiqlashtirilgan institutsional yondashuv zarurligini ta’kidlaydi.

Germaniyada tadqiqot olib borgan Klaus Schwab “The Fourth Industrial Revolution” asarida esa raqamli 
transformatsiya nafaqat texnologiya, balki tafakkur va boshqaruv yondashuvlarini ham tubdan o‘zgartirishini 
yozadi. U ayniqsa ishlab chiqarish, logistika va mijozlar bilan aloqalar sohasida sun’iy intellekt, bulutli 
texnologiyalar va IoT (Internet of Things) dan foydalanishni strategik ustunlik deb ataydi.

Ushbu adabiyotlar sharhi shuni ko‘rsatadiki, raqamli texnologiyalarni tadbirkorlik boshqaruviga 
muvaffaqiyatli joriy qilish nafaqat texnik vositalarni egallash, balki chuqur strategik, ijtimoiy va institutsional 
islohotlarni ham talab qiladi. Shuningdek, xorijiy tajribani to‘g‘ridan-to‘g‘ri ko‘chirib olish emas, balki O‘zbekiston 
sharoitiga moslashtirish masalasi muhim ilmiy-ijtimoiy masala sifatida qaralmoqda.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan rivojlangan davlatlarning rasmiy statistika bazalari, xalqaro 

tashkilotlar (OECD, UNCTAD) hisobotlari hamda O‘zbekistonda qabul qilingan normativ-huquqiy hujjatlar 
asosida yig‘ildi. Tahlil qilishda solishtirma yondashuv, kontent tahlil va tizimli tahlil usullari qo‘llanilib, xorijiy 
tajribalar O‘zbekiston sharoitiga moslashtirish imkoniyatlari baholandi.

T A H L I L  V A  N A T I J A L A R
Bugungi global iqtisodiy makonda raqamli transformatsiya nafaqat ishlab chiqarish va xizmat ko‘rsatish 

sohalarini, balki butun boshqaruv madaniyatini tubdan o‘zgartirmoqda. Raqamli texnologiyalar, ayniqsa, 
tadbirkorlik subyektlarining raqobatbardoshligini ta’minlashda va bozor talablariga tezkor javob berish imkonini 
yaratishda muhim vosita sifatida qaralmoqda. Bunday sharoitda O‘zbekiston uchun xorijiy ilg‘or amaliyotni 
o‘rganish va mahalliy iqtisodiy hamda ijtimoiy-real sharoitga moslashtirish alohida dolzarb vazifa sifatida 
namoyon bo‘lmoqda.

Raqamli tadbirkorlik deganda, tadbirkorlik faoliyatining barcha bosqichlarida — mahsulot ishlab 
chiqarishdan tortib, mijozlar bilan munosabatlargacha — raqamli texnologiyalar (bulutli hisoblash, sun’iy 
intellekt, avtomatlashtirilgan CRM tizimlari, elektron tijorat, tahliliy platformalar va boshqalar) asosida amalga 
oshiriladigan jarayonlar tushuniladi. Bu jarayonlar tadbirkorlikni tezkor, shaffof va mijozga yo‘naltirilgan holga 
keltirish imkonini beradi. Shuni ta’kidlash joizki, rivojlangan davlatlarda raqamlashtirish davlat siyosatining 
ajralmas qismiga aylangan.

Masalan, Germaniyada raqamli transformatsiya sanoat siyosatining ustuvor yo‘nalishi hisoblanadi. Bu 
mamlakatda “Industrie 4.0” dasturi doirasida kichik va o‘rta biznes subyektlariga innovatsion texnologiyalarni 
joriy etishda soliq imtiyozlari, grantlar va texnoparklar tarmog‘i orqali tizimli yordam ko‘rsatilmoqda. Bu model 
doirasida ishlab chiqaruvchilarning axborot oqimini raqamli vositalar yordamida boshqarish samaradorligi 
oshgan, korxonalar xarajatlarni 10–25 % gacha qisqartirgan va mahsulot yetkazib berish zanjirini soddalashtirgan.

AQShda esa raqamli tadbirkorlik, ayniqsa, startaplar va texnologik kompaniyalar rivojida muhim omilga 
aylangan. Amazon, Google, Uber kabi kompaniyalar o‘z faoliyatining har bir bosqichida raqamli vositalardan 
foydalanish orqali dunyo bozorida ustun mavqega ega bo‘ldi. AQSh hukumati tomonidan kichik biznes agentligi 

(SBA) orqali raqamli savodxonlikni oshirishga qaratilgan maxsus grantlar ajratilishi, startap ekotizimining barpo 
etilishi va universitet–biznes integratsiyasining kuchaytirilgani bu jarayonni qo‘llab-quvvatlagan.

Janubiy Koreya tajribasi esa davlat–xususiy sheriklik asosida axborot-kommunikatsiya texnologiyalarining 
jadal joriy etilishi orqali erishilgan natijalarni namoyish etadi. Bu mamlakatda 5G texnologiyasi, raqamli xizmat 
ko‘rsatish portallari, elektron tijorat platformalari yordamida kichik tadbirkorlik eksport salohiyati sezilarli 
darajada oshirilgan. Jumladan, “K-Startup” dasturi orqali minglab yoshlar innovatsion biznesga jalb qilingan, bu 
esa ijtimoiy bandlikni oshirishga ham xizmat qilgan.

O‘zbekiston sharoitida ham raqamli iqtisodiyotning yillik o‘sish sur’atlari, ayniqsa 2020–2023-yillar 
davomida sezilarli darajada oshdi. Raqamli texnologiyalarni tadbirkorlik faoliyatiga tatbiq etish orqali bir qator 
ijobiy natijalarga erishilmoqda. Jumladan, “my.gov.uz”, “dxarid.uz”, “soliq.uz”, “e-ijro.gov.uz” kabi platformalar 
orqali biznes subyektlari soliqlarni to‘lash, tenderlarda ishtirok etish, litsenziyalar olish va ijro hujjatlarini raqamli 
shaklda yuritish imkoniyatiga ega bo‘ldi. Bu esa rasmiyatchilik va korrupsiya xavfini kamaytirish bilan birga, 
ishbilarmonlik muhitining shaffofligini ta’minlayapti.

Quyidagi jadval raqamli transformatsiya darajasi va tadbirkorlikda axborot-kommunikatsiya 
texnologiyalaridan (AKT) foydalanish ko‘rsatkichlari bo‘yicha rivojlangan davlatlar hamda O‘zbekiston o‘rtasidagi 
farqni aniq ifodalaydi. Jadvaldagi raqamlashtirish indeksi mamlakatlardagi umumiy raqamli infratuzilma, 
raqamli xizmatlar sifati, internet qamrovi, sun’iy intellekt va texnologik yangiliklar integratsiyasi darajasini aks 
ettiradi. Shu bilan birga, AKTdan foydalanish darajasi tadbirkorlik subyektlarining kundalik faoliyatida raqamli 
texnologiyalarni qamrab olganlik darajasini ifodalaydi (1-jadval).

1-jadval. Rivojlangan davlatlar va O‘zbekistondaraqamlashtirish darajasi

№ Davlat Raqamlashtirish indeksi 
(0–100)

Tadbirkorlikda IQT 
foydalanish (%) Manba

1 AQSh 89 92 OECD, 2023
2 Singapur 91 94 IMD, 2023
3 Janubiy Koreya 87 90 World Bank, 2022
4 O‘zbekiston 62 48 UNDP, 2023

Tahlildan ko‘rinib turibdiki, Singapur (91) va AQSh (89) kabi davlatlarda raqamlashtirish indeksi 90 foizga 
yaqinlashgan bo‘lib, bu ularning texnologik jihatdan yuqori darajada rivojlanganini ko‘rsatadi. Tadbirkorlikda 
AKTdan foydalanish darajasi ham juda yuqori — mos ravishda 94 % va 92 %. Bu raqamlar ushbu mamlakatlarda 
raqamli infratuzilma nafaqat mavjud, balki faol tarzda real sektor, xususan kichik va o‘rta biznesda amaliyotga 
tatbiq etilganini ko‘rsatadi. Janubiy Koreya ham 87 ballik raqamlashtirish indeksi va 90 % AKT foydalanish 
darajasi bilan ilg‘orlar safida turadi, bu esa raqamli iqtisodiyotni davlat strategiyasiga aylantirganini tasdiqlaydi.

O‘zbekiston esa 62 ballik indeks va 48 % lik foydalanish ko‘rsatkichi bilan sezilarli orqada qolmoqda. Bu 
ko‘rsatkichlar mamlakatda raqamli texnologiyalarni joriy etish bo‘yicha muayyan ishlar amalga oshirilganini 
ko‘rsatsa-da, hali to‘laqonli integratsiya bosqichiga yetilmaganini bildiradi. Ayniqsa, tadbirkorlik subyektlarining 
yarmidan ko‘pi AKTdan muntazam foydalanmasligi raqamli savodxonlik pastligi, texnik vositalarning 
yetishmasligi, ishonch va motivatsiya darajasining pastligi kabi muammolar mavjudligini ko‘rsatadi.

Mazkur tahlil O‘zbekistonda raqamli transformatsiyani chuqurlashtirish uchun rivojlangan davlatlarning 
yondashuvlarini mahalliy sharoitga moslashtirib, tadbirkorlikda raqamli vositalardan foydalanishni ommalashtirish 
zarurligini ta’kidlaydi. Raqamli infratuzilmani yaxshilash, AKT bo‘yicha kadrlar tayyorlash, soliq va moliyaviy 
imtiyozlar orqali startap va texnologik biznesni qo‘llab-quvvatlash bu yo‘nalishda asosiy ustuvor yo‘nalishlar 
bo‘lishi kerak.

Xorijiy tajribani O‘zbekistonga moslashtirishda shuni inobatga olish zarurki, raqamli tadbirkorlik uchun 
faqat texnologik vositalar emas, balki strategik fikrlash, ochiq boshqaruv, xavfsizlik va innovatsion madaniyat 
zarur. Germaniya va Janubiy Koreya tajribasida innovatsion ekotizim yaratish uchun texnoparklar, inkubator 
markazlar, universitet bilan ishlab chiqarish korxonalari o‘rtasidagi hamkorlik muhim o‘rin tutadi. O‘zbekistonda 
esa bu tizim hali ham shakllanish bosqichida.

Yuqoridagilar asosida quyidagi asosiy afzalliklarni ajratish mumkin:
— raqamli platformalar orqali xizmatlar tezkorlashdi va shaffoflik oshdi;
— tadbirkorlik subyektlari uchun moliyaviy va huquqiy yuk kamaymoqda;
— ma’muriy rasmiyatchiliklar sezilarli darajada qisqarmoqda;
— davlat xizmatlariga kirish imkoniyati kengaymoqda.
Ammo mavjud to‘siqlar:
— raqamli savodxonlikning pastligi;
— texnik infratuzilmaning hududiy nomutanosibligi;

— qonunchilikdagi bo‘shliqlar va amaliy koordinatsiyaning sustligi;
— IT mutaxassislar tanqisligi va yuqori migratsiya sur’atlari.
Ushbu tahlildan xulosa qilinadigan asosiy jihat shundaki, O‘zbekiston raqamli tadbirkorlik sohasida xorijiy 

tajribani to‘g‘ridan-to‘g‘ri emas, balki bosqichma-bosqich, o‘zining iqtisodiy va ijtimoiy sharoitlarini hisobga 
olgan holda moslashtirish orqali integratsiyalashuvi lozim. Bu esa ilg‘or yondashuvlar bilan birga, mahalliy real 
sharoitga mos institutlar, inson kapitali va texnologik infratuzilmaning uyg‘un rivojlanishini talab qiladi.

Shuningdek, xorijiy davlatlar tajribasidan foydalanishda innovatsion klasterlar, davlat-xususiy sheriklik, va 
biznes inkubatorlar faoliyatini kuchaytirish, IT sohasida kadrlar tayyorlashni uzviy tizimga aylantirish, soliq va 
huquqiy imtiyozlar orqali startap ekotizimini qo‘llab-quvvatlash asosiy yo‘nalishlardan biri sifatida belgilanmog‘i 
zarur.

X U L O S A  V A  T A K L I F L A R
O‘zbekistonning raqamli tadbirkorlikni rivojlantirish borasidagi harakatlari global raqamli transformatsiya 

tendensiyalari bilan uyg‘unlashib bormoqda. Raqamli xizmatlar ko‘lamining kengayishi, davlat platformalari 
orqali amalga oshirilayotgan elektron xizmatlar va normativ-huquqiy bazaning takomillashuvi bu sohada muhim 
yutuqlarni namoyon etmoqda. Biroq xorijiy ilg‘or tajribalarni to‘laqonli joriy etish uchun inson kapitalining salohiyati, 
texnologik infratuzilma va institutsional muvofiqlik darajasi hali yetarli emas. Shuningdek, tadbirkorlarning 
raqamli savodxonligi va IT texnologiyalariga bo‘lgan ishonchini oshirish, ular uchun qulay va xavfsiz ekotizimni 
shakllantirish dolzarb masala bo‘lib qolmoqda.

Kelgusida ushbu yo‘nalishda raqamli texnologiyalarni joriy etishda mahalliy sharoitga moslashtirilgan va 
bosqichma-bosqich yondashuvni shakllantirish zarur. Raqamli tadbirkorlikni qo‘llab-quvvatlovchi innovatsion 
infratuzilmani rivojlantirish, texnoparklar va startaplar uchun alohida soliq va huquqiy imtiyozlar yaratish, 
oliy ta’limda raqamli iqtisodiyotga ixtisoslashgan mutaxassislar tayyorlash tizimini mustahkamlash lozim. 
Shuningdek, davlat-xususiy sheriklik asosida elektron savdo, moliyaviy texnologiyalar va axborot xavfsizligi 
sohalarida hamkorlikni kuchaytirish, mintaqaviy raqamli tengsizlikni bartaraf etishga qaratilgan aniq chora-
tadbirlar ishlab chiqilishi kerak.

